
107

E gh’ëa dipinta pù a Perseveranza,

Che senza fâ mai tregua nè armistizio

A batte sempre in breccia l’ignoranza,

E a perseguita a morte ô pregiûdizio;

E a Libertæ che ûnia con l’Eguaglianza

A stocca, a rompe, a streppa a preçipizio

Aôa ô collæn do scciavo, aôa ô cordon

Do fratte, o a colla de l'inquixizion.


108

E in prexon confinâ a Filantropia

Gh’ëa poi da uña giuridica sentenza

Pe uña congiura contro a tirannia,

D’uña colpa façendo penitenza,

Da quæ non ëa e a no poiva ëse pentia,

Ciù tranquilla sentindose in coscienza

Che ô tiranno e ô ministro da tiranna

Lezze ch’ô pronunziava a so condanna.


109

No a finieiva, se voëse chi decrive[sic]

Tutte e belle virtù rappresentæ

In figuriñe, che ve paivan vive,

In quello sacro codice, da-ô quæ

Uña luxe, che illumine e ravvive,

Ve paiva ch’a sciortisse, e che in realtæ

Paiva ch’a ravvivasse ogni figûa

De l’interessantiscima pittûa.


110

Ne-ô gran concavo infæti da soffita

Da cupola veddeivi de figûe

Quæxi uña moltitudine infinita,

De quæ parte ëan coverte e parte nûe:

E gh’ëa in tâ moltitudine dipinta

De tutte e razze ûmane conosciûe

De tinte, di costûmmi, de l’etæ,

E do ceto e do sesso a varietæ.

